
1. UVOD 
Od samog postanka čovjek je okarakterisan kao društveno biće koje ima potrebu za udruživanjem, bilo da 
se radi o emocionalnim, poslovnim ili iz bilo kojeg drugog razloga korisnim zajednicama. On je sam, 
prema svojim potrebama ulazio u razna zajedništva sa jednom ili više jedinki a kasnije je i sam regulisao 
te odnose stvarajući odredjene običaje, pravila i zakone. Zajedništvo je bilo uvijek potrebno pa čak i 
neophodno. Od puke potrebe za potomstvom i preživljavanjem, zajednica izmedju muškarca i žene se 
kroz istoriju mijenjala i poprimala razne oblike. Svaki je nastajao i opstajao u skladu sa vremenom u kojem 
se živjelo, mentalitetom ljudi na tom prostoru, običajima koji su se zadržali. Različiti oblici zajedništva 
zahtjevali su i različita pravila i zakone. Ali jedno što je važilo a važi i danas jeste da je zajedništvo uvijek 
iznad interesa pojedinca. Jer samo unutar zajedništva, a ovo je bilo ukorijenjeno mišljnje u staro doba, 
pojedinac je mogao da živi i egzistira. 
Jedna od tih zajednica jeste i vanbračna zajednica. Ona je stara koliko i sam čovjek. Činjenica da se 
možda u davna vremena ovaj oblik zajednice nije nazivao tako nije stvar njenog nepostojanja kao takve 
već stvar mijenjanja ljudskih pogleda na stvari oko sebe kao i kategorizacije istih. 
Vanbračna zajednica je kategorija koju je obrađivalo i dalje obrađuje porodično pravo. I to je konstanta. 
Ali, kao što ćemo da vidimo, sam pojam porodičnog prava pa samim tim i vanbračne zajednice kroz 
istoriju je mjenjao svoj oblik i korigovao svoje nadležnosti. 
Svrha ovog seminarskog rada jeste da se na što jasniji i jednostavniji način objasni pojam vanbračne 
zajednice. To je jedino moguće ukoliko svoju pažnju posvetimo i prošlosti i sadašnjosti vanbračne 
zajednice i porodičnog prava ali i globalnom shvatanju ovih pojmova. 

